Foru parlamentari Begoña Errazti Esnal andreak ondoko galdera egin zuen: “Galdera, Vianako Printzea Erakundea desagertzeari buruzkoa”.

Biltzarreko Erregelamenduko 112.1 artikuluan ezarritakoa betez, egindako galderaren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agintzen da. Galdera hori 2003ko irailaren 10eko 4. Nafarroako Parlamentuko Aldizkari Ofizialean argitaratu zen.

Lehendakaria: Rafael Gurrea Induráin

ERANTZUNA

Eusko Alkartasuna parlamentu-taldeak galdera egin du Vianako Printzea Erakundeari buruz. Hona hemen Vianako Printzea Erakundea-Kultura eta Turismo Departamentuko kontseilariaren erantzuna. 

Vianako Printzea Erakundea-Kultura eta Turismo Departamentuak, sortu berriak, Vianako Printzea Erakundea-kultura Zuzendaritza Nagusiak lehen zituen eginkizun guztiak hartu ditu bere gain eta areagotu ere egin ditu departamentuaren egitura organiko berriak.

Sortu zenetik hona, Vianako Printzea Erakundeak bilakaera izan du eginkizunetan, edukietan eta antolaketan, betiere Nafarroako Gobernuan gertatu diren egiturazko aldaketetara eta gizarteak ondare historikoari eta haren zainketari eta zabalkundeari dagokienez agertu duen sentsibilitate geroz eta handiagora egokitzen joateko.

Erakundea 1940an sortu zen. Akordio hura bere garaiko emaitza den aldetik, hitzaurrean aipatzen da Vianako Printzea erakundea sortu zela “Espainiak Basakeriaren kontra zerabilen Gurutzadan Nafarroako Altxamendua mamitu zuen izpiritu katoliko tradizionala eta espainiar jatorra atxikitzeko; betiereko izpiritu hori, mendetako kultura bat gorpuztu duena beren dirdai ahaltsuaz historia agortezin baten eremuak argitu dituzten harri sakratuz, gudaldiz, erregetasunez, jakintsuz eta sainduz.” Puntu hauetan daude laburbildurik haren eginkizunak:

– Nafarroako Erresuma zaharreko ondare historiko eta artistikoa gaiberritu, zaindu eta babestea

– Haren historiari, zuzenbideari, literaturari, ohiturei eta artisautzari buruzko ikerlan eta azterketak bultzatzea.

– Kultura zabaltzea, argitalpen, liburutegi, museo, ikastaro, mintzaldi eta turismoaren bidez.

Urteetan aurrera joan ahala, hasierako atalei -ondare artistikoa, argitalpenak eta herri kultura, museoak, artxiboak, liburutegiak eta artisautza-, beste berri batzuk gehitu zitzaizkion; hona prozesua:

– 1949, euskararen irakaskuntza.

– 1950, ingeniari eta teknikarien atala.

– 1953, espeleologia atala.

– 1954, zientzia aplikatuen atala.

– 1956, Nafarroako ekonomia ikasketen atala.

– 1956, euskara sustatzeko atala.

– 1970, natura babesteko atala.

1972an, erakundea osatzen zuten atalak berrantolatu ziren. Hauexek izan ziren:

– Ondare artistikoa.

– Argitalpenak.

– Museoak

– Nafarroako zuzenbide ikasketen kontseilua

– Espeleologia

– Zientzia aplikatuak.

– Musika

– Euskararen sustapena eta irakaskuntza.

– Teknikariak eta ingeniariak.

– Indusketak.

– Naturaren babesa.

Zortzi urte geroago, 1980an, erakundea zerbitzu hauetan antolatu zen:

– Ondare artistikoa.

– Argitalpenak.

– Kultur jarduerak

– Museoak

1982an Artxibo eta Liburutegien Zerbitzua gehitu zen.

1984an beste berregituraketa administratibo bat egin zen erakundean, gobernuaren unitate organiko gisa antolatzeko, bi ataleko zerbitzua izan zedin:

– Ondare Arkitektoniko historiko-artistikoaren Atala.

– Museo eta Ondare Arkeologikoaren Atala.

1989an egitura organiko berria ezarri zen. Vianako Printzea Erakundearen maila administratiboa igo zen eta Kultura Zerbitzu Nagusia izatera pasatu zen, zerbitzu hauekin:

– Ondare Historikoaren Zerbitzua

• Arkitektura Ondarearen Atala

• Museo, Ondasun Higigarri eta Arkeologia Atala

– Kultur Ekintza Zerbitzua:

• Kultur Jardueren Atala.

• Liburu eta Liburutegi Atala.

1991ean egitura organikoa aldatu zen, eta Agiritegi eta Dokumentu Ondarearen Atala sortu, Ondare Historikoaren Zerbitzuari atxikia, eta Liburutegien Atala, Kultura Ekintza Zerbitzuari atxikia.

Ikus daitekeenez, azken 60 urteotan Vianako Printzea Erakundearen ibilbidean mantendu egin dira, oro har, sortu zenean ezarri ziren ildo nagusiak, eta Nafarroako ondare historikoaren alde egindako lanaren erreferente garrantzitsua bihurtu da.

Gaur egun, Vianako Printzea Erakundeak beste maila bat bereganatu du, 1984an zerbitzu bihurtzean eta 1989an zuzendaritza nagusia bilakatzean gertatu zen bezala, eta departamentu bihurtu da oraingoan, Nafarroako Gobernuaren organigramaren barruan har dezakeen maila administratibo altuena alegia. Vianako Printzea Erakundea-Kultura eta Turismo Departamentuak erakundearen edukiak hartu ditu bere gain eta areagotu ere, bi zuzendaritza nagusitan banaturik:

– Kultur Ondarearen Zuzendaritza Nagusia:

• Ondare Historikoaren Zerbitzua

• Artxiboen eta Dokumentu Ondarearen Zerbitzua

• Museoen Zerbitzua.

– Turismorako eta Turismoaren Sustapenerako Zuzendaritza Nagusia:

• Turismoaren Sektorea Sustatu eta Antolatzeko Zerbitzua.

• Turismoaren Sustapenerako eta Irudi Turistikorako Zerbitzua.

• Liburutegi Zerbitzua.

• Kultur Ekintza Zerbitzua

Hori jakinarazten dizut Nafarroako Parlamentuko Erregelamenduaren 184. artikuluan eta hurrengoetan xedatutakoa betetzeko. 

